
Om denne boka

Stormfull skrekk.

Simon gler seg til å ro ut på havet for å fiske. Men kven er det som plutseleg ropar på han? Er det den mystiske jenta han møter på

kafeen?

Ho som han skal å halda seg vekke frå? Eller er det Den svarte enka? Ho som sit på stranda og ventar på kjærasten som forsvann på havet for lenge sidan?

Eg har venta på deg er ei ny bok i Grøss og gruserien, eit samarbeid med Leser søker bok.


Atle Hansen

Eg har venta på deg

Roman

Eg bur i Slottet.

Eg har eit heilt tårn for meg sjølv.

Søster mi vågar ikkje vera her.

Først delte eg det med Maria,

men etter eit par netter fekk ho nok.

Ho høyrde lydar om natta, sa ho,

ei kvinne som gret i øvste tårnrommet.

Difor overlét ho heile tårnet til meg.

Det spøker der, Simon, seier ho til meg.

Eg trur ikkje på spøkelse.

Så no har eg heile tårnet for meg sjølv.

Slottet ligg oppe på ein haug, med utsikt utover sjøen.

Mamma arva det etter ein gammal, ugift onkel.

Han budde aldri i Slottet sjølv,

men han har alltid halde huset ved like.

Heller ingen andre har budd her på mange år.

Ikkje før mamma, Maria og eg flytta inn no i sommar

og pappa flytta for seg sjølv.

Det er ikkje eit skikkeleg slott,

berre eit gammalt hus

med eit lite tårn som tilbygg.

Tårnet vender ned mot sjøen.

Det går ei trapp frå gangen og opp i tårnet.

Trappa knyter dei tre etasjane saman.

I kvar etasje er det eit lite rom.

I andre etasje er soverommet mitt.

I tredje er utsiktsrommet.

I utsiktsrommet står det berre ein stol ved vindauga.

Elles er rommet tomt.

Stolen stod der då me flytta inn.

Eg kan sjå nesten heile den vide Vågen herifrå.

Eit par hundre meter frå Slottet ligg Tressvika.

Eg kan sjå den gamle bryggja der,

og taket til eit lite hus, som stikk fram mellom trea.

Kaien med den nedlagde butikken i Vågen ser eg òg,

og stranda og litt av rekka med gamle naust.

Men ikkje sjøhuset vårt. Det kan eg ikkje sjå.

Folk ser eg nesten aldri.

Maria kallar det for ei spøkelsesbygd.

Ho har lengta heim til byen sidan me kom hit.

Ho vil tilbake til vennene sine.

Etter at ho høyrde gråtinga frå loftet,

vil ho ikkje bu her lenger.

Mamma vil ikkje at Maria skal flytta frå oss.

Men ho får lov til å bu hos pappa i nokre veker,

fram til skulen byrjar.

– Eg nektar å bu her ein time lenger, ropar Maria.

– Eg vil tilbake til byen.

Mamma prøver å roa henne ned.

– Me har berre budd her nokre månader,

du kjem til å venna deg til det, seier mamma.

– Eg vil bu hos pappa, og ikkje her!

Ikkje i denne dritbygda.

Dei einaste som lever her, er spøkelse! ropar Maria.

Eg må le. Dei einaste som lever, er spøkelse.

Det er godt sagt.

Det kan nesten verka som ho har rett.

Andre ungdommar har me i alle fall ikkje møtt.

Ikkje ungar heller.

Her er visst berre gamlingar.

Dei plar møtast på butikksenteret.

– Kva med deg, Simon? spør mamma.

– Vil du òg flytta frå meg?

Eg lengtar litt til byen, eg òg, men ikkje så ofte.

Ikkje etter at eg fekk sett den gamle robåten i stand

og mamma let meg ro på sjøen aleine.

Dessutan trur eg altså ikkje på spøkelse.

Lydane Maria seier ho høyrde i tårnet,

har nok ei naturleg forklaring.

Kattar som jamrar ute, eller noko slikt.

Mamma køyrer Maria til bussen.

Etter det skal ho på jobb og vera vekke heile helga.

Mamma jobbar på ein heim for jenter

som ikkje kan bu hos familiane sine.

Ho må vera der heile døgeret når ho er på jobb.

Dei treng å ha vaksne folk rundt seg, seier ho.

– Kan du vera aleine eit par dagar? spør ho meg.

– Sjølvsagt, seier eg. – Det blir fint, det.

Så køyrer dei.

Sola står høgt på himmelen,

det er lenge til kveldsvinden kjem.

Eg kler meg og syklar ned til Vågen der sjøhuset

vårt er. Eg har tenkt meg på sjøen for å fiska.

